] 2 CORINTO
UMEBEMA CARTA PAULOBA BADA

DJABARA CORINTO
PURUDEBEMA ITEA

Nabema carta djabard Corintodebema itea

badacarea Pauloba nai cartada basia. Dewara
carta bea cdydbara nai cartade ara idjidebemada

ebudaara basia.

Djabard Corintodebemaba carta Pauloba
nadrd badada acadapeda Jjdsidaca baa. Maxi
carea abaaba cadjirua o badada Pauloba
quirddoasia (2:5-11). Idjaba Paulora sobiasia
adjia cadjirua o pananada igarapedada béra (7:2-
16). Baribara icara eda zedapeda jara panesidaa
Paulora wérdda Jesucritoba diabueda&da. Adjia
jarabadjidaa Pauloba mamaa wdayaana apeda
wadé ba bérd sewaida bada (1:15deba aba
2:4daa). Idjaba jarabadjidaa adjia parata djabara
Jerusaleinebema itea jara pebadara Pauloba ara
idjiitea edabarida. Mai awara jarabadjidaa adjida
Jesucritoba diabuedard dji dromardda (11:4).
Djabardba mai &berdrd bedeada Tjdpedada bérd
Pauloba cawa crichaé besia (11:1-15).

Capitulo 1neba aba 7daa Pauloba basia
Jesucritoba idjira wardda diabuedadebemada.
Capitulo 10deba aba 13daa abarida bi baa. Mai
awara jara baa adjird acade wabarade wadi
cadjirua o beara quird djuburiaéda. Capitulo
8deba aba 9daa bA baa sdwd parata djabara
Jerusaleinebema itea jara pedida panada.

Nai cartade dji cricha dromada 5:20de bA baa:
“Daira Critoba diabuedarda, Daideba Acdréba
béarda bedea djuburia baa idji ume ibiadamaréa.
Daiba Crito trineba barda bedea djuburiabadaa:
Acdré ume ibiadadua.”

Nai cartade Pauloba nadrd bada

1 Mira Pauloa. AcOréba quiridna b&rd maira
Jesucritoba diabuedaa. Dadjird djaba Timote-
ora mi ume baa. Nai cartara babaraa Acoré
8berdrd Corinto purudebemaitea, jimaidjiéberdrd
Acaya druade bea itea bida. 2 MAia quirid baa
dadjird Zeza Acoréba, dadjird Boro Jesucrito bida
adji biadeba barara careba pananida idjaba necai
baira barda dia pananida.

Paulo migada

3 Dadjird Boro Jesucrito Zeza Acdréa bia
bedeadida panaa. Idjira dadjird quird
djuburiabari Zezaa, dadjira  sobiabibari
AcOréa. 4 Ne jlimane bia miga panane idjia
daira sobiabibaria dewara bia miga beada
sobiabidamaréa idjia dai sobiabida quirdca.”
> Warada Crito carea daira bio bia migabadamina
idjideba ne jlimane sobiabadaa. 6 Baribara daira
mawa bia miga panaa bard sobiadamaréd idjaba
cadjiruadebemada &dradamaréa. AcOréba dai
sobiabibarade bard sida daideba sobiabadaa.
Mawa bdardra dai quirdca bia migabadade poya
droadia. 7 Daiba cawa panaa bardba AcOréra
wardda bio 1ja panada. Cawa panaa bdrdra dai

* 1:4 Tsaia40:1.

quirdca bia migabadamina AcGréba béardra dai
quirdca sobiabibarida.

8 Djabara, daiba quirid panaa bdraba cawadida
daira Asia druade warada bia miga panasidada.
Jacua miga panana bérd@ waa poya droadaéda
crichasidaa. Abeda poya zocai édradaéda

crichasidaa. ° Wardda daira beadida crichasidaa.
Baribara jiima mawdasia ara daduba poya édradida

crichardnamaréd atebara beupedada Arébabibari
Acbréba &dra baida Tjdnamiréd. 10 Idjia dai
beadidebemada @&dra basia idjaba wayacusa
beadida crichasidara édra baya. Daiba warada jja
panaa idjia dai beadidebemada &dra ba baida.
11 Bara bida dai carea Acdré iwidi pananeba
careba panaa. Zocdrdba mawa iwidi pana béra
zocdrdba AcOréa bia baada adia idji biadeba dai
careba ba carea.

Paulo Corintodaa wai bada
12 Nai carea basrida panaa: daiba cawa panaa

so jipa pananeba, cricha biadeba nai &jidnebemara
tdéna, bard tiéna bida bia ninada. Maai so jipa
baira, cricha bia sida Acor8bara diabaria. Daira
nai €jlidnebema necawaadeba mawd ninaéa,
dtebarn AcOréba idji biadeba careba ba bérd

mawda ninaa, 13-14 Daiba cartade badacaa bardba
poya cawada&da. Mazia cricha baa bardba maari

cawapedadara biara cawa wanida. Mawa bardra
dai carea basridadia idjaba dadjird Boro Jesu
zebarade daira bara carea basridadia.

15 Bardra mA carea wdrdda basridadida cricha
ba bérd, nadrd maa cricha basia barima umé



2 CORINTO 1:16 iv 2 CORINTO 1:24

bard acade wiida biara carebai carea.t 16 Mia
cricha basia Macedonia druadaa wébarade naéré
baradaacade waida. Maibe Macedonianaa wapeda

jéda bard acade waida cricha basia. Mawa Judea
druadaa wabarade baraba mira poya carebadida
cricha basia. 17 Baribara maia cricha bada quirdca
odaé& bérd ;bardmaard mia wariwaria jarasica?
¢Badrdmaard mAia oyada adara waya oéana abarica
midjia o quirid ba quirdca oi carea? 18 AcOréra
bedea aba baa. Idjia cawa baa daiba jarapedadara
ward basida. Daiba bdrdmaa wéniana adapeda
ara maine wéna€ana adaé basia. 19 Silvanoba,
Timoteoba, mia bida barda AcOré Warra Jesu-
critodebemada jaradia panasidaa. Jesucritoba
oyada adara waya oéana acaa. Idjia oyada adara
jima obaria. (Ara mai quirdca daira panaa.)
20 Wiardda Acdréba oi jaradara jlima Critodeba
obaria. Maxi carea dadjia Acoréa iwidibadade
Critodeba wérdana abadaa.f Mawa idjida bia jara
panaa. 21 Acor@bara daira, bard sida Crito ume
bio waga erobaa. Idjia dadjirdra edasia. 22 Idji
Jaureda dadjirdza diasia séydda bamaréa. Mawa
cawabi baa dadjirdra idjideda. Idjaba dadjira
sode basia cawadamaréa jliima idjia diai jaradara
wardda edadida.

23 MAa Acdré quirdpita jaraya: Corintodaa wadi
waé baa bard quéd badeba sopuabi amaaba.
24 Bdraba Critora bio 1ja pana bérd daiba jara

T 1:15 Carebai carea. Griego bedeade Acara cartade bi baa:
“Basridabi carea.” f 1:20 Wardana abadaa. Griego bedeade
bi baa: “Amén.” Amén bedeaba edaude jara baa “wdrd” idjaba
edaude jara baa “bia baa mawa baida.”



2 CORINTO 2:1 v 2 CORINTO 2:10

panara 0go obida&a. Ababe bardra careba quiria
panaa basrida pananamareéa.

2

1 MaXk carea maia crichasia bérdra acade
waeda. Wayacusa bard quéad badeba sopuabi
quiride Dbasia. 2 MZa bardda sopuabibara
icaiba mAira basridabi? iBard sopua beaba

mAira basridabidica? 3 Mai carea bdrd acade
wai cdydbara cartada diabuesia. @ Mawa mai

wabarade bardba maira sopuabidaéa. Baraba
mara basridabidida panaa. Mia cawa baa baraba
mawd odi bérd miA ume abaa basrida pananida.
4 Wardda mai cartara basia bard quéai carea.
Baribara mawa ba& basia bard sopuadamaré3,
atebara cawadamar@a maia bardra wardda quiriad
bada. Mai carea mia sopuadeba, jimawdya cricha
badeba, idjaba jid badeba max cartara b4 basia.

Abaaba cadjirua odada Pauloba quirddoada

> Wardda abaaba cadjirua o badeba maira
sopuabisia. = Baribara ababe maAidra sopuabié
basia, atebara berara jima bard sida sopuabisia.
(Berarajiimabdradajara baa, idjia odara jimawdya
cadjirua baada a quiri4é bérd.) 6 Berara jlimardba
max éberd cadjirua odara quédnapeda ai basidaa.
Ara maiba bia baa. 7 Mai béra idjia odara
quirddoadida panaa idjaba sobiabidida panaa
jimawdyd sopua baba bié berdmdréd. 8 Max
carea maia barda bedea djuburiaya wayacusa
cawabidamaréd bardbaidjira quirid panada. Mia
naéna mainebemada basia bardba wardda jliima
m3ia jaradada 1ja odi cawaya. 10 Abaaba cadjirua

odada bardba quirddoasidara maia bida quirddoaya.
Cadjirua maia quirddoaida bada wérdda basibara,
maxi cadjiruara Crito quirdpita jiima quirddoasia
bard bia duananamdréd. 11 Mawa quirddoasia
diauruba dadjirdra clrligaramaréa. Idjia sdwa
obarida dadjirdba bio cawa panaa.

Critodeba dadjirdba ne jiima poya pana

12 Mira Troa purudaa wdsia bedea bia
Critodebemada jaradiai carea. Mama dadjira
Boroba eda wabadara ewabara quirdca osia
8berdrdba tirl quiridnamaréa. 13 Baribara ma djaba
Titoda unué béra sode necai baé basia. Mai carea
djabarad ume dji jarepeda mAira wayaana asia. Ara
maida Macedonia druadaa Tito jarade wasia.

14-15 Baribara Acoréa bia baada adida panaa.
Jesucritoba jlima poyapeda daira jlimard quirdpita
nocodaa edebaraa idjaba daideba druaza id-
jidebemada cawabi baa. Critodebema jaradia
panane Acoré quirdpita daira quera quirdca tliipa
panaa. Idjaba idjidebema cawaira quera quirdca
baa. Mai querara dji &dradi éberdrdba, dji ad-
uadi €berdrd bida ibadaa. 16 Dji aduadimaara
mai querara éberd beuda miguiaca baa, Jesu 1jdnaé
pananeba beudi bérd. Baribara dji édradimaara
mai querara bio tlidpa baa, Jesu 1jd pananeba
zocal panani bérd. ¢Caiba ara idji abaadeba
AcOré bedeara poya jaradiai? 17 Daiba parata
edadi carea Acoré bedearajaradia ninada zocariba
obada quirdca. Atebara Crito ume pana bérd
AcOréba daira diabuesia. Maine idji quirdpita
cricha biadeba jaradiabadaa.

3

Acoréba eberd ume bedea bada djiwidi

1 ¢Mai jara pananeba wayacusa ara
daidebemada bia bedea panaca? ¢Dai bia
ninanebema cartada barda acabidida panaca
jaradiadi carea? ¢Daiba barda cartada iwididida
panaca jaradiade wani carea Aicaraba obada
quirdca? 2 Barddra carta dai sode biA ba quirdca
panaa. Jimardba mai carta acadapeda cawa
panaa daiba jipa jaradiabadada. 3 Daideba baraba
Crito Jjdpedada bérd bardra carta Critoba b diada
quirdca panaa. Idjia maa cartara tintaba baé basia,
dtebara zocai ba AcOré Jauredeba basia. Mdgara
pewedeade bad basia, dtebara dadjira sode basia.™

4 Acdré quirdpita daiba Critodeba cawa panaa
maigara wardda. S5 Daiba poya jaradaéa ara
daduba Acoré trajura poya odida. Atebara cawa
panaa Acdréneba jlima poya odida. 6 Acoréba daira
basia idjia 8berdrd ume bedea bada djiwidida
poya jaradiadamaréa. Mai bedea bada djiwidira
Acoréba Moisea diada ley quirdca jawaba badaéga,
atebara Acoré Jaureba cawabidaa. Acdréba Moisea
diada leyba cawabi baa cadjirua o pana carea
&berdrdra beudida panada, baribara Acoré Jaureba
dadjirda zocai baida diabaria.

78 Acdréba Moisea diada leyra mdgara
pewedeade bada basia.T Mai leyba cawabisia
cadjirua o pana carea éberdrdra beudida panada.
Acoréba mai ley diaside idji dorrodorroaba

* 3.3 Jeremia 31:31-34. T 3:7-8 Exodo 31:18.

Moise quirdra dorrodorroabisia. @~ Mai carea
israeleraba Moise quirdra poya acadaé basia. Mai
dorrodorroa bara pidcajobara badamina wadibida
poya acadad panasidaa.f Wardda Acdréba idji
dorrodorroaba unubisia max leyra bio bia bada.
Baribara idjia bedea bada djiwidira idji Jaureba
cawabi ba béra ¢Moisea diada ley cdyabara biara
ba8ca? 9 Wardda mai leyba &berdrdra beudida
panada jara bamina bio bia baa. Baribara Acdréba
bedea bada djiwidira biara baa. Maiba cawabi
baa sdwd AcOréba dadjirdra jipa unubarida.
10 Acoréba Moisea diada leyra bio bia badamina
idira macuaé baa idjia bedea bada djiwidira biara
ba bérd. 11 AcOréba Moisea diada leyra naéna

bio bia badamina ewariza bai careabemaé basia.
BarlerA idjia bedea bada djiwidira joca bérd biara

My Mai bedea bada djiwidira wardda jocada cawa
pana bérad daiba maigara ebuda jaradiabadaa.
13 Daiba ni caré sida mérdnacaa Moiseba idji
quird mérdna quirdca. Moiseba idji quirdra
barabadjia israeleradba idji quird dorrodorroa
jobarada unurdnamaréd. 1415 Baribara adjiraba
maigadebemada cawadaé basia. Adji crichara
wuaba bara eropana quirdca basia. Idi bida
Acoréba Moisea diada ley acabadade judiordba
cawadacaa. Adji crichara wadibida wuaba
bard eropana quirdca baa. Ababe Critodeba
poya cawadia. Idjiabara &dji cricha wuaba
bard eropanara &rd baya. 16 Wardda abaaba
fjabarade idji cricha wuaba barad eroba quirdca

i 3:7-8 Exodo 34:27-35.

bara dadjird Boroba &rd baya. 17 Dadjird Boro
abarade AcOré Jaureda jara baa. Dadjird Boro

Jauredeba nibabarira cadjiruadebemada, AcOréba
Moisea diada leydebema sida édrasia. 18 Dadjiraba
Critoda 1ja pana bérd dadji quirdra wuaba bara
eropana quirdca panaa. Mai bérd dadjirdneba
dewarardba dadjird Boro quirdwdaréara unu panaa
quird acabadade aca pana quirdca. Maine dadjira
Boro Jaureba dadjirdra ewariza biara o waa
dadjira Boro quirdca pananamareéa.

1 Acoréba quird djuburiadeba idji bedeara idu
jaradiabi ba bérd daiba poyadaé&da crichadacaa.
2 Ne jlima cadjirua &berardba mérd obadada,
mia pera obada sida daiba igarasidaa. Djarara
clirligadacaa. AcOré bedeara ai jaradiadacaa,
atebara ward bedeara ebuda jaradiabadaa. Mawa
AcOré quirdpita daiba jlimarda cawabibadaa jipa o
panada. 3 Baribara bedea bia Critodebema daiba
jaradia panada wadibida ebuda ba&bara, ababe
dji aduadimaard mawa baa. 4Jipa jaraibara, Acoré
adjird boroa. Diauruba &adjirda ward bedea bia
Critodebemada idu cawabié baa dauberrea o ba
quirdca.” Mawa adjirdba Crito bia quirudebemada
poya cawadad&a. Critora Acoré bérd mawd bia
quirua. > Ara daidebemada jaradia panaéa,
atebara jaradia panaa Jesucritora jimard Boroda.
Idjaba daiba jara panaa Jesura quirid pana béra

~o~ o~

daira bdrd nezocada. 6 Nai &jlidra jlima pdima

* 4:4 wara. Griego bedeade b4 baa “Anaa.”

badada Acoréba inabisia.f Ara mai quirdca
idji Anaada dadjird sode Anabisia. Maziba jara
baa 1dji biya quirudebemada Critodeba dadjirda
cawabisida.

Crito Tja badeba nibadi

7 Critodebema bedea biya quirura daiba
eropanaa. Mawadmina nai cacuara abaaé& baa
idjaba aricha baa zoco quirdca. Mai béra jliimaraba
cawa panaa dai abaadeba mai bedeara jaradia
panadda, atebara Acord abaa waibaa badeba
jaradia panada. & Daira ne jlimane bia miga
panamina poya &drada&da crichadacaa. Sawa
odida cawadaé panane poya odaéda crichadacaa.
9 Eberdrdba daira bi& o panamina Acoréba igaraé
baa. Adjirdba daira bia migabi panamina poya
beada&a. 10 Dai wadbadaza €berdrdba daira bea
quirid panaa Jesu beapedada quirdca. Baribara
Jesuba daira careba ba bérd adjia daideba Jesu

zocai bada unubadaa. 11 Warada dai wadi zocai
panane Jesu carea €berdrdba daira bea quiria

panania. Mawa dai cacua beuida badeba jlimaraba
Jesu zocai bada ununia. 12 Wardda &berdraba
daira bea quirid panamina daiba jaradia panara
bérdbaijdsidaa. Mai bérd ewariza Acoré ume zocai
panania.

13 Ac0Oré Bedeade b4 baa: “Mia AcOréraijina bérd
bedeasia.”} Abari quirdca daiba Acorérawarddaija
pana bérd idjidebemada bedea panaa. 14 Acdréba
dadjira Boro Jesura Arébabisia. Daiba cawa panaa
ara mai Acoréba dai sida Jesu quirdca ir&babida.

T 4:6 Genesi1:3. i 4:13 Salmo 116:10.

Maibe daira bdrd ume &baa idji quirdpita baya.
15 Daira bia miga panaa bard bia beadamaréa.
Mazine Acdréba idji biadeba &berdrdda zocdra &dra
edabaraa. Mawa zocdrdba idjia bia baada adia
idjaba idjida bia jaradia.

16 Mai bérd daiba waa jaradiadaé&da
crichadacaa,  Daira ewariza cacua abaa&ara
wdanamina AcOréba careba baa dai sode abaara
beadamdréd.§ 17 Dai ara nawena bia migabadara
dardéne joya. Baribara daiba bajdnebema cricha
panane jiima maiga droa panara mdicua zarea
baéa. Wardda dai bia miga pana carea bajane
bio bia panania. Mai bia pananira ewariza
baya. 18 Mazi carea dauba unubadara daiba cricha
panaéa, atebara dauba ununacada cricha panaa.
Dadji dauba unubadara isabe jObaria, baribara
dauba ununacara j0caa.

)

1 Nai &jliine nai cacuara ddra droaca bérd
wua de quirdca baa.* Dadjirdba cawa panaa nai

§ 4:16 Actréba careba baa dai sode abaara beadamiréd. Griego
bedeade ndwd bi baa: “Actréba dai sora djiwidiara o baa.” * 511

wua dede panabadaa. Dadjirdba cawa panaa mai dera aribara,
Acdréba dadjirda bajine deda diaya. Mai dera &ricaa. Eberdba
oda de@a. 2 Baribara nai &jlidne panane dadjirdra Aydba drasoa
Aydba panaa, bajdnebema deda cacuade ji quiria pana bérd. 3 Mai
dera cacuade jisidara dcadaa pananaéa. 4 Dadjirdra nai wua dede
panane bia migabadaa idjaba mid sopua bedeabadaa. Dadjirdba ji
panara érd quiridnaéa atebara bajanebema deda cacuade ji quiria
panaa. M@wa dadji beuida bara zocai baiba mibueya.”



2 CORINTO 5:2 xii 2 CORINTO 5:11

cacua beudacarea Acoréba dadjirda cacua beu-
cada bajane diaida. Maai cacuara éberdba odaéa.
2 Magi carea nai cacuade panane dadjirdba cacua
bajanebemada bio eda quirid panaa. 3 Mai cacuara
dadjirdba bajane eropanania. Bajdne cacua neé
beadada. 4 Wardda dadjird nai cacuade panane
bia migabadaa idjaba mia sopua bedeabadaa.
Baribara maia jaraé baa dadjirdra beu quirid
panada nai cacua erobeada amaaba. Atebara
bajanebema cacuada eda quirid panaa. Mawa dadji
cacua beuida bara jopeda dadji cacua beucadra
beya. 5 Wardda Acbréba dadjirdra max carea osia.
Idji Jaurera dadjirda diasia cawadamaréa jlima
idjia diai jaradara wéardda edadida.

6 Mai bérd dadjird crichara Acdrémaa wirdda
bacdrinaa. Dadjirdba cawa panaa nai cacuade
panane dadjird Boro bama pana&da. 7 Dadji
dauba unu pananeba ninada, dtebara Acoré 1ja
pananeba ninaa. 8 Mai carea dadjird crichara
Acdrémaa wirdda bacirinaa. Dadjirdra biara nai
cacuadebemada &dra quirid panaa dadjird Boro
ume dbaa beadi carea. 9 Mai carea nai cacuade
panane wa beusidara, dadjirdba jima o quirid
panaa Acoréba bia unumaréa. 10 Warada Critoba
jima dadjirara cawa oya. Idjia dadjiza diaya dad-
jia nai cacuade o bada quirdca. Bia o basibara, ara
maa quirdca diaya. Bié o basibara, ara mai quirdca
diaya.

Acoré ume ibiadidebema
11Dadjird Borora waya pana bérd daiba &beraraa
jara panaa idjida JjAnamdréa. AcOréba cawa

baa daiba cricha biadeba jaradia ninada. Maia
cricha baa bara bida cawa panada. 12 Wayacusa
daidebemada bdrda bia bedea panaéa, atebara
quirid panaa bardba daidebemada poya bia
crichadida. Mawd icaraba dai bié jarabadade
baraba daidebemada poya bia jaradia. Maigaraba
adji dauba bia unu bada biara crichabadaa.
Sodebemada crichadacaa. 13 Acaraba jara panaa
daira quirdé panada. Daida mawd panabara,
AcOréba jara ba odi carea miwa panaa. Daida
quird biabara, bara carebadi carea mawa panaa.
14 Critoba daira quiria ba béra idjia quirid badra
daiba o panaa. Daiba cawa panaa Eberd Aba
beusida jlimard carea. Mai bérd Acdré quirdpita
jimardda beusidaa. 15 Warada Critora jlimara carea
beupeda irébasia dadji zocai beaba ara dadjia o
quiria pana quirdca waa ordnamareéd, atebara idjia
quiria ba quirdca o pananamaréa.

16 Mai carea naxi &jlidnebemardba djdra acabada
quirdca idira daiba ni abaada acadacaa. Naéna
daiba Critodebemada méwda cricha pananamina
idira mawa odacaa. 17 Wardda abaada Crito ume
babara,idjira ébera djiwidida mawa baa. Idjinaéna
bada quirdca baéa atebara €berd djiwidia. 18 Jlima
maigara AcOréba osia. Critodeba dadjirdra idji
ume bia basia idjaba daira basia maigadebemada
8berdrda jaradiadamadréa. 19 Wardda Critodeba
Acdréba nai &jlidnebemardra idji ume bia basia.
Dadjia cadjirua opedadara jlima quirddoasia.
Idjaba mai bedea idji ume bia baidebemada
daia diasia jaradiadamaré&a. 20 Mai béra daira
Critoba diabuedarda. Daideba Acdréba barda

bedea djuburia baa idji ume ibiadamaréa. Daiba
Crito trineba birda bedea djuburiabadaa: Acoré
ume ibiadadua. 21 Critoba cadjiruada oca basia.
Baribara dadjird carea Acdréba idjira dji cadjirua
quirdca unusia. Mawa Critodeba Acoréba dadjiréra
jipa unu baa.

6

1 Daiba Acoré ume &baa idji trajuda o panaa.
Max bérd daiba barda bedea djuburiadia Acoréba
idji biadeba careba bada igarardnamaréa. 2 Acoré
Bedeade ndwa jara baa:

M=Aa carebai carea bada ewaride baa iwididara
maAa urisia.

Ba 8dra edada ewaride mia bara carebasia.”

Ward arada maa jaraya: idi AcOréba idji biadeba

careba baa. Idi Acoréba &dra edabaria,

3 Ni cdréneba daidebemada bié& unubidaé panaa
daiba jaradia pananebemada, ni abaaba bié
bedeardnamidréd. 4 Atebara ne jlimane unubi
panaa daira Acdré nezocarida. Bia miga panane,
ne neé& panane, minijichiade panane bida jliima
droa pananeba miwa unubi panaa. 5 Eberdréba
u eropanane, jida eropanane, dai ume quirtibaca
duanane bida mawd unubi panaa. Jlmawdya
traja panane, cdinaé panane, ne codaé& panane
bida mdwd unubi panaa. 67 Dai jipa ninaneba,
ward cricha cawaadeba, jiima droa pananeba,
sobiadeba, Acoré Jaure dai sode badeba, ward
quiridneba, wird bedea jaradia pananeba, idjaba
Acdré abaadeba bida madwd unubi panaa. Dai

* 6:2 Isaia49:8.

jipa pananeba cadjiruara poyabadaa idjaba ara
maiba daida cadjiruadebemada juatrabadaa.
8 Edaude Aicaraba daida bia jarabadaa. Edaude bié
jarabadaa. Edaude daira bié tri bagabibadaa.
Edaude bia tri bagabibadaa. Daiba wara
bedeada jara panamina icaraba jara panaa daira
sewaida panada. 9 Daira bio cawa panamina
ddjia ununaca &berdrd quirdca obadaa. Daira
beubododada cricha panamina wadi zocai
panaa. Daira puobadamina beadacaa. 10 Daira
sopuabadamina ewariza basrida panaa. Daira
ne neé panaa. Mawamina daiba zocara éberdrda
AcOrénebemada cawabibadaa ddjirdra ne bara bea
quirdca beadamdréd. Daira ne neé& panamina
AcOréneba ne jlimada eropanaa.

11 Djabara Corintodebema, daiba sodeba barara
bio quirid pana bérd ebuda mawa jara panaa.
12 warada daiba béardra sodeba quirid panaa,
baribara bardba daira sodeba quiridé panaa.
13 Mai bérad mia barda bedea djuburiaya zezaba
idji warrarda bedea djuburiabari quirdca: daiba
sodeba bard quirid pana quirdca bara bida daira
sodeba quirid pananadua.

Crito ijaé bea ume bedea bardnadua

14 Crito 1jaé bea ume bedea bardnadua. ¢Eberd
jipa bada sdwd @8berd cadjirua ume bia bai?
¢Anaada sdwa paima ume bia bai? 15 ;Critoda sdwa
diauru ume bia bai?T ;Crito 1ja bara sdwé Crito 1jaé
ba ume bia nibai? 16 ;jawaba oda acOréda Acord
dede baida baca? Wardda dadjirdra Acdré zocai ba

T 6:15 Diauru. Griego bedeade b4 baa “Belial.”

de dromaa. Max carea Acdréba idji bedeade niawa

jarasia:

MZra adjird ume baya. Adjird tdéna nibaya.

MZira adji Acoré baya idjaba ddjirdra mA 8berdrdda
beadia.}

171djaba dadjird Boroba ndwa jarasia:

Adjirdmabemada dyd wénadua. Adjird ume &baa
beardnadua.

MAa bia unucara igaradadua. Maibe maia barara
bia edaya.$

18 Mira bdra Zeza baya. Bardra mi warrardda
beadia idjaba ma caurada beadia.

Dadjira Boro jiima poya baba mawa jara baa.”

7
1Djabard, AcOréba dadjirda maigara jlima oyada
ada bé&rd nai cacuaba cadjirua obarira, dadji
crichadeba obari sida jlima igaradida panaa. Acoré
bio waya pananeba idji itea bia beadida panaa.

Paulo djabard Corintodebema carea basridada

2 Sodeba daira quiridnadua. Daiba ni abaada
bi& odaé panaa, cadjiruada crichabidaé panaa,
clirligadaé& panaa. 3 Mia maigara jaraé baa bara
bié jarai carea. MAia naéna jarasia daiba barara
sodeba quiriad panada. Idjaba mawa quirid pana-
nia bard ume adbaa panane wa beubadade bida.
4 MZa bdrda ebuda bedea baa cawa ba béra jipa
odida. Bard carea maira basrida baa. Dai bia miga

i 6:16 Levitico 26:12; Ezequiel 37:27. § 6:17 Isaia 52:11;
Ezequiel 20:41. * 6:18 2 Samuel 7:14; 1 Cronica 17:13; Isaia 43:6.

panane mara bard carea sobia babaria idjaba bio
basrida babaria.

5 Macedonia druade jliésidade daira poya
Andidnaé panasidaa, atebara ne jiimane bia miga
panasidaa. Daira ne waya nibabadjidaa idjaba
8berdrdra dai ume caicayabadjidaa. 6 Baribara

Tito jiiéside daira sobiasidaa Acdréba sopua beara
basridadaé basia, dtebara bard carea basridasidaa.
Idjia jarasia bar@ ume baside bdardba idjira
sobiabisidada. = Mai awara nébarasia_ bdardba
daira unu quiria panada, cadjirua opedada carea
sopuaba jid panada, idjaba quiridneba mara cricha
panada. Mai carea mara biara basridasia.

8 Mia carta naéna badaba bardra sopuabidamina
mAra sopuaé& baa. Nadra sopua basia. Cawasia
barédra dard sopuaé pananamina maai cartadeba
barara sopuabisida. 9 Baribara idira maira basrida
baa. Basrida baéa bardra sopuabida béra, atebara
basrida baa bardba cadjirua o pananara sop-
uadeba igaradapeda wayacusa AcOrémaa zesida
bérd. Wardda AcOréba quirid ba quirdca birira
sopuasidaa. Mawa daiba quéapedada carea barara
bié beadaé basia. 10 Abaaba cadjirua oda carea
Acdréba quirid ba quirdca sopuaibara, idjia cad-
jirua odara igarapeda AcOr@maa zeya. Maibe
Acdréba idjira &dra edaya. Acoré ume bia beda
béra mai sopuadebemada bié crichacaa. Baribara
abaada naa éjlidnebemara sopuabada quiraca sop-
uaibara, cadjiruara igaraé béra beuya.

11 Acdréba quirid ba quirdca bdrdra sopuasida
bérd mai sopuaba barda jipa crichabisia idjaba

jipaara obisia. Mai bérd bardba jipa o panada
jimarda cawabi quirid pansaa. Djababa cadjirua
oda carea bardra quiriisidaa idjaba Acdréba cawa
oidebemada wayasidaa. Mai carea ara maida
dji cadjirua oda éberdda quédnapeda ai basidaa.
Ne jiimaneba bardba unubisidaa maa cadjirua oda
carea bedeade panaéda. Mai awara maira unu
quirid panaa. 12 Mia max cartara ababe dji
cadjirua oda éberda quéai carea baé basia. Id-
jaba dji bié beda 8berd carebai carea baé basia.
Atebarabasia baribaiji o pananeba Acoré quirdpita
cawadamdréd wardda daiare panada. 13 Jima
maigaba daira sobiabisia.

. Mai _awara bérdba Titora basridabisidaa. Id-
jira bardmaaba basrida zeda bérd daira biara

basridasidaa. 14 Tito b&rdmaa wai naéna maia
bardnebemada idjia bia jarasia. Mia jarada quirdca

Titoba unune wana b&rd maira bard carea quird
peraé baa. Jima daiba bérda jaradiapedadara
wdard basia. Ara mai quirdca jima daiba Titoa
barédnebema bia jarapedadara ward basia. 1> Titoba
quirdneba babaria baraba idji bedeara 1ja osidada
idjaba waya pananeba idjira bia edasidada. Max
bérd bardra biara quirid baa. 16 Idira mi sida
basrida baa. Mia cawa baa bardba wardada jipa o
pananida.

8

Djabardba sobiadeba parata diapedada

1 Max awara djabard, daiba cawabi quiria
panaa Acdréba idji biadeba djabard Macedonia
druadebemada careba bada. 2 Adjirdra bio bia

miga panamina basrida panaa. Ne neé& panamina
basridaba Acoréa paratada waibaa diasidaa. 3 MZa
jaraya: adjia poya diabada quirdca sobiadeba di-
asidaa. Idjaba adjia poya diadida panana audu
diasidaa. 4 Adjirdba daia bio bedea djuburiasidaa
adjia bida djabara Jerusaleinebemada carebadi
carea. > Maine ddjia ababe daiba cricha panana
quirdca odad basia. Atebara nadrd ara adjida di-
asidaa dadjird Boro Jesucritoba quirid ba quirdca
odi carea. Maiare daiba jarapedadara osidaa.
Mawa Acoréba quirid ba quirdca aride osidaa.

6 Djaba Titoba nadrd barda crichada diasia
bard bida paratada djabard Jerusaleinebema
itea jara pedamdréd. Mai carea daiba Titoa
bedea djuburiasidaa barda jarade wamaréa jliima
baradba sobiadeba diadiada apedadara wardda
jara pedamaréa. 7 Bardba ne jlimane bio bia o
panaa; Jesura bio1ja panaa, bio bedea cawa panaa,
Acdréneba bio ne cawa panaa, Acoréba quirid ba
quirdca bio o quirid panaa, idjaba daira bio quiria
panaa. Mai béra bardba sobiadeba parata jara pe
panara waibaa diadadua.

8 Mia maigara 0go obié baa, atebara mia quirid
baa bardba acabidida djabard wardda quirid
panada. Mai carea maia barda cawabi baa sdwa
dewararaba paratara djabara Jerusaleinebema
itea jara pe panada. Bard bida ara maai quirdca
odibara, acabidia wardda djabarara quirid panada.
9 Baraba bio cawa panaa dadjird Boro Jesucritoba
idji biadeba béara carea odada. Idjira bajane ne
jima bara bamina, bard carea nai djarade ne
neé ba quirdca basia bardba ne jiima Acoréba dia

badebemada erobeadamaréa.

10 Baraba parata jara pe pananebemada mzia
jaraya.  MAimaard bardba ndwd odibara bia
panania: za wdsi poade bardbara naird jawa
osidaa parata jara pedi carea idjaba maigara
0 quiridsidaa. 11 Bardba nadrd parata jara pe
panasidade sobiadeba mawa o panasidaa.
Ara mai quirdca bardba sobiadeba diadiada
apedadara jlima daucha diadadua. Badjiza poya
diabada quirdca diadadua. 12Wardda abaaba poya
diabara quirdca sobiadeba diaibara, mai diadara
Acdréba bia unuya. Dadjia ne& babara, Acdréba
diabicaa.

13 Mia méawd jaraé baa dewararad careba
pananeba bardra bia migadamaréd. Atebara mia
quirid baa abarica dji carebadida.” 14 Mia jara
baa idira baraba aduba eropana bérd djabarara
carebadida panada. Ara mai quirdca bard ne
neé panane adjirdba aduba eropanaba barara
carebadida panaa. Mawa jimardda abarica dji
careba beadia. 15 Acoré Bedeade ndwd jara baa:
“Dji waitabeara jara pedaba aduba erobaé basia

idjaba dji madriara jara pedaba carebaeé basia.”f

Pauloba Tito Corintodaa diabueda

16 MAa AcOréa bia baada abaria. Idjia djaba
Tito sode basia bardra quirid bamaréa maia bara
quirid ba quirdca. 17 Daiba idjia jarasidaa bara
acnde wamaréd. Maaine idjia bia baada asia.
Idjira wardda bdrd acade wa quirid baa. 18 1dji

* 813 Atebara mia quiria baa abarica dji carebadida. Griego
bedeade Acara cartade maira neéa. T 8:15 Exodo 16:18.

ume daiba djabada aba diabuebadaa. Maxi
djababa bedea bia Critodebemada careba jaradia
nibabari bérd djabard puruzabemaba idjira bia
jarabadaa. 19 Mai awara djabard puruzabemaba
idjira edasidaa dai ume parata djabara itea jara
pepedada Jerusaleinaa diade wamdaréa. Maigara
daiba o panaa djabaraba dadjirda Boroa bia
bedeadamaréa idjaba daiba wardda careba quiria
panada acabidi carea.} 20Daiba quirdcuita 0 panaa
mai parata waibaa jara pepedada edebadade
ni abaaba bié jarardnamdréa. 21 Wardda daiba
Acdré quirdpita, 8berdrd quirdpita bida jipa o quirid
panaa.

22Umébema djabarad baramaa wabadade dewara
djabada adji ume diabuedia. Max djababa barima
zocdrd daia unubisia djabarara bio careba quiriad
bada. Idira bdardra biara careba quirid baa
bardba jipa odida cawa ba bérd. 23 Bariduaba
Titodebemada iwidisidara jaradadua idjira
mA ume nibabarida idjaba mi ume bard tdéna
Acoré trajura o bada. Bariduaba dewara
djabardnebemada iwidisidara jaradadua Aadjira
djabardba diabuepedadardda idjaba adji carea
8berdrdba Critodebemada bia bedea panada.
24 Mai djabarda unubidadua bardba adjira wardda
quirid panada. Mawa Aadjia cawadia daiba
baranebema bia jarapedadara ward basida. Maine
djabard beaza bida ara mai quirdca cawadia.

I 8:19 Daiba warada careba quirid panada. Griego bedeade zcara
cartade ndwd b4 baa: “Bardba wirdda careba quirid panada.”

9

Djabara Jerusaleinebema itea parata jara
pepedada

1 Baraba djabara Jerusaleinebema itea parata
jara pe pananebemada mia nai cartade waa baié
baa. 2MZia cawa baa baréba careba quiria panada.
Max carea nama Macedonia druade mia djabaraa
baranebemada bia bedeabaria. MAia A&djirda
jarabaria poa aba babarada bard Acaya druade
panaba carebadi carea panada. Mawa Uripedada
bérd zocadrd djabard Macedonianebemaba abari
quirdca careba quirid panaa. 3 Mai carea mia nai
djabardda bardmaa diabuebaraa bardba diadiada
apedadara waradda jlima jara pedamaréd. Mawa
mAia baranebema bia jaradara sewa baéa, atebara
baraba wardda diadi carea panania. 4 Mawa
odadbara, Acara Macedonianebema djabara

mA ume bdrdmaa wabadade dibérd ununisicada
bardba paratara jara peda& panada. Mawara

daira quird peradia, cricha panana béra baraba
wardda jara pedida. Idjaba bdra sida biara
quird peradia. > Mai carea mAia nai djabarda
bedea djuburiasia ma na baraa jarade wanamaréa
baraba sobiadeba diadiada apedadara jiima jara
pedamaréd. Mawda ma jiébarade bardba sobiadeba
diadiada apedadara jima eropanania. Maiba
cawabidia daiba 0go diabida& panada &tebara
béréba sobiadeba diasidada.

6 Naida quir@nebadadua: “Madri ubaraba maari
ewaya. Waibaa ubaraba waibaa ewaya.” 7 Eberéiza
diaida baa idji sode cricha ba quirdca. Dia
amaaneba diaié baa, idjaba 06go diabi pana carea

diaié baa. Basrida dia bara AcOréba quirid baa.
8 Wardda Acdréba ne jliimada barda aduba poya di-
aya. Mawda ewariza ne jiimane bardba erobeadida
panada wardda eropanania maineba ne jiima bi-
ada odi carea. 9 Acoré Bedeade nawéa b4 baa:

Idjia jedecaside ne neé& quedeaa waibaa diasia.

Ewariza idjia jipa obaria.”

10 Acdréba netada diabaria udaméréd. Codi care-
abema sida diabaria. Neta udamaréd aduba
diabara quirdca idjia ne jlimada aduba barda di-
aya djardra bio carebadamdréd. Maine jipa
0 pananeba ne biada zocdrd ununia ne uda
bio zau ba quirdca. 11 Wardda Acoréba birda
ne jimada aduba diaya djardra sobiadeba poya
carebadamir8a. Maibe bardba dai ume parata
diabuebada carea djabardba Acdréa bia baada
adia. 12 Baraba parata diabadaba ababe carebaé&a
djabard ne neé& panaba erobeadamaréa, atebara
maiga carea djabardba Acdréa bio bia baada a
panania. 13 Bardba careba pananeba unubi panaa
bedea bia Critodebemada wardda1jd panada. Mai
Acdréa bia bedeadia bardba sobiadeba ddjird itea
diapedada carea idjaba dewarara sida sobiadeba

carebabada b&rd. 14 Acoréba idji biadeba barara
bio carebasia adjird carebadaméréa. Mai béra

adjirdba bdrd bio quirid pananeba Acdréa bard
carea iwidi panania. 15 Wardda Acoréba diada

carea dadjirdba Acdréa bia baada adida panaa.
Maxi diadara jacua bio biya quiru bérad dadjiradba

* 9:9 Salmo 112:9.

poya cawa jaradaéa sdwa bada.

10

Pauloba ara idjidebema djabarda cawabida

1 Mira Pauloa. Crito quiridneba, idji biadeba
bida mia barda bedea djuburiaya jipa odamaréa.
AKcaraba jara pansa bard ume bade bard quéai
carea mia waya babarida, baribara bard ume
baéne cartadeba quédi carea wayacada. 2 Mawa
jara panamina bardma juébarade dai bié jara
panara mia wéirdda quédya. Adjia jara panaa
daira nai djaraba quirid ba quirdca ninada. Maai
béra bara sida quéa amaaba maia bedea djuburi-
aya jipa odamdréd. 3 Daira nai djarade panaa
baribara cadjirua poyadi carea nai djaradeba
djo panaéa. 4 Daiba djoni carea eropanara nai
&jlidnebemada, dtebara AcOré abaadeba jlima id-
jidebema idu cawabidacara daiba poyabadaa.
5 Jima cricha & beara, jlima AcOrénebema idu

cawabidaca cricha droma bea sida daiba sewada
cawabibadaa. Preso jidabada quirdca daiba mawa

cricha beara jipa crichabibadaa Crito Ij@namdaréa.
6 Daiba djabara cawara zarea beara quéani carea
panaa. Baribara nadra jid panaa bardba ne jimane
1ja odamareéa.

7 Baraba Aribemada aca panaa. Bariduada
wardda Critodeda cricha babara, cawa baida

baa dai sida Critoderdda, 8 AcOréba daia obi
badebemada maa aibérd jlimawdyd bedea bamina

maaiga carea quird pera baéa. Dadjird Boroba daia
mawa obi baa baraba biara jjdnamaréa. Idjia daira
baé basia bdra bié beadamaréa. 9 Mia quiridéa

béréba crichadida ma cartadeba béradra dauperabi
quirid bada. 10 Acaraba jara panaa cartadeba
mAia bio quéabarida idjaba jlimawdyad obibarida.
Baribara bara ume bade maira, mi bedea sida
macuaé baada abadaa. 11 Mdwa jara panaba
cawadida panaa daiba tamaba cartadeba jara
pana quirdca bard ume panane odida.

12 Xcaraba ara adjidebemada bia bedeabadaa.
Adjirdra cricha neé& beaa. Ara adjida acabadaa
cdréda biara ba cawaya. Baribara daiba jara
quiridnada adji quirdca panada wa adji cayabara
biara panada. 13 Ara daidebemada jlimawaya
bedeadada, dtebara Acoréba daia obi badebemada
bia bedeadia. Idjia obibara jiima o panabérd daiba
barda bida jaradiabadaa. 14 Daibara bdrda naara
bedea bia Critodebemada jaradiade wasidaa.
Mawdnaébara idira barda jaradiabadade Acoréba
diabueda&ma jaradia panacasidaa. 15 Djardba
opedada carea ara daidebemada bhia bedeadacaa
daibara opedada quirdca. Atebara daiba quirid
panaa bdradba Critora biara Ijdnida. Mawa daiba
bard druade poya biara jaradiadia ara Acdréba
obi ba quirdca. 16 Maibe bedea bia Critodebemara
dewara druade bida jaradiadia. Baribara
djaradba jaradiapedadamaa wana8a dewaraba
odara daibara osidaada ada amaaba., 17 AcOré
Bedeade bi baa: “Abaada bia bedeaibara, dadji
Borodebemada bia bedeaida baa.”™ 18 Abaaba ara
idjida bia jaraibara, maiba jara ba&a AcOréba max
&berdra bia unu bada. Atebara Acdréba bia jara ba
8berddra bia unu baa.

* 10:17 Jeremia 9:24.

11

Jesucritoba diabuedara quirdca bea

1 Mira cricha neé€ ba quirdca bedea bamina
quirid baa bardba droadida. Mai djuburia maia
jara bara tirinadua. 2 Acdréba wagabi ba quirdca
mia bardra bio waga quirid baa. Eberdba idji
cau quima diabara quirdca mia bdardra Critoa dia
quirid baa ababe idjiderdda beadamdréd. Maia
quirid baa bardra idji itea bio bia beadida awéra
umaquird adua quiru quirdca. 3 Baribara maia
waya baa Acaraba bdrdra clrligadida damaba
cricha cawaadeba Eva ciirligada quirdca.” Mawdra
béréba Crito wardda sodeba 1jd panara igaradia.
4 Afba zedaba Jesudebemada daiba jaradiapedada
awara jaradiabarade bardba iduaribibadaa. Id-
jaba AcOré Jaure bardba edapedadadebemada
awara jaradiabarade bardba iduaribibadaa. Id-
jaba bedea bia bardba ijdpedada awara jara-
diabarade bardba iduaribibadaa. > Mawa jaradia
beara ¢bardmaard Jesucritoba diabueda dji dro-
mardca? Mimaard adjird cdydbara mira ni maari
bida edaara ba&a. 6 Mira bedea biya quirudeba

bedeacamina wird bedeara bio cawa baa. Mai
ward bedeara daiba ne jlimaneba barda ebuda

cawabisidaa. .

7MAa bedea bia AcOrénebemada baraa bari jara-
diada b&rd maira bard quirdpita edaara besia
Acdré ume bia beadamiréd. ¢Mawdra cadjirua
osica? 8 Dewara djabardba paratada mia diasidaa
barda poya bio jaradia bamaréa. 9 Mi barama

* 11:3 Genesi 3:1-13.

baside ne jima erobadaémina barda ne iwidié
basia. Atebara mia neé badara djabard Macedo-
nianebema zepedadaba jima diasidaa. Maia ni
madri bida barda iwidié basia idjaba iwidié baya.
10 Wara bedea Critodebemada mi sode ba béra
wardneba jaraya: bard drua Acayade mia ni abasa
paratada iwidiéa. Mawd bdardneba parata edaé
baada abarade ni abaaba poya jarada&a maira
jaracarabada. 11 ;Maira caré caréd mawad bedea ba?
¢Bardda quiridé ba b&rd mawa bedeabaca? Acdréba
cawa baa mAia bardra quiria bada.

12 Ara mAidjia obari quirdca o baya. Mawa dai
quirdca o panaana abadaba ni maéari bida poya
jaradada dai quirdca o panada. 13 Adjira Critoba
diabuedardéa, dtebara djard cilirligabadaraa.
Sewadeba d&djia crichabibadaa &djira Critoba
diabuedardda. 14 Baribara baraba crichadié panaa
ddjira mawa zedadda. Diauru sida bajdnebema
nezoca Ainaanebema quirdca zebaria. 1> Mai béra
idji nezocard bida jipa o pana quirdca zedibara
bérdba crichadi® panaa sdwd jawd zebadada.
Baribara adjird beubada ewaride &djia cadjirua
opedada quiraca edadia.

Paulo bia miga ba carea basridada

16 Mia wayacusa jaraya: ni abaaba crichaié

baa mAira cricha neé bada.  Baribara mawa
crichadibara, maira cricha neé& ba quirdca idu

bedeabidadua mia bida ara madjidebemada
madri bia bedeai carea. 17 Ara midjidebemada
bia bedea bade dadjird Boroba mawd bedeabié
baa, atebara mara cricha neé ba quirdca bedea baa.
18 Zocdraba ara adjidebemada bia bedeabadaa

nai &jlidnebemardba obada quirdca. Mai bérd
mia bida ara maidjidebemada bia bedeaya.

19 Bdrdmaard bdrdra cricha bara beaa. Baribara
cricha neé& beaba jaradia panara bardba bia

Uiribadaa. 20 Ara adji bedeada Ogo ija obibadade,
bara orrodeba ne cobadade, bard clrligabadade,
bara igarabadade, bard uridarrade ubadade bida
barabaiduaribibadaa. 21 Mia jaraya: jai éberaraba
jdcua bia o pana bérd adjidra dji dromaca beaa.
Mawara maira pera baa daira abaa& quedea béra.
Mag carea adjia obada quirdca poya odaéca baa.

Abanba ara idjidebemada poya bia bedeaibara,
mAa bida ara midjidebemada poya bia bedeaya.
Baribara mawa bedeaira cricha neé ba quirdca
bedeaida baa. 22 Adjira hebreordana a panaa.
¢Mi sida abari@ca? Adjira israelerdana a panaa.
¢Mi sida abariéca? Adjira Abrahai warrardana a
pansa. ¢Mi sida abariéca? 23 Adjira Crito nezo-
caada a panaa. Baribara adjir@ cdydbara mia biara
Critoba quirid bada obaria. Mawa bedea bade
cricha neé ba quirdca bedea baa. Wardda adjira
cdydbara mia Acdré trajura auduara obaria. Adjird
cdydbara €berdrdba mira barima zocdrd usidaa.
Adjird cdydbara mira barima zocira preso basidaa.
Barima zocdrd maira beuidia basia. 24 Barima
juesuma judiordba mara jidasidaa. Jidabadaza
soaba barima 39 usidaa. 25 Barima {ibea mara
jildadapeda bacuruba usidaa. Barima aba maira
mogaraba tabari jidasidaa beadi carea. Barima
libea mira pusade barrusia. Maine barima aba
dsa, diamasi bida maira pusade timasia.

26 MAira pi baca basia, atebara baridua parraa

nibabadjia. Do minijichiade nibabadjia idjaba ne
draabada barama minijichiade nibabadjia. Ara ma
&berdrd judiord tdéna, judiordé tdéna bida maira
minijichiade basia. Purude, puru jiga bida maira
minijichiade basia. Pusade bida minijichiade basia.
Wardé djabardma bida maira minijichiade basia.
27 Traja bade mira bia migabadjia. Barima zocara
caié babadjia, jarra babadjia, opichia babadjia, ne
coé babadjia. Clirdsaba mara jisua babadjia, idjaba
jAl carea neé babadjia.

28 Mai awara ewariza jlima djabara
druazabema carea mAia bio cricha babaria.
29 Aba cacua bié babara, mx sida cacua bié baca
babaria. Abaaba dewara djabada cadjiruade
baebibara, maira mai &berd ume quiriibaria.
30 Ara midjidebemada bia bedeaibara, mi abaaé
badebemada bia bedeaya. 31 Dadjird Boro
Jesucrito Zeza AcOr8a ewariza bia bedeadida
panaa. Idjia cawa baa maira sewa o0& bada.
32Damasco purude baside dji nocoba idji zarraraa
mAra jarabisia preso bai carea. Dji nocora dji

druadebema boro Aretaba bada basia. 33 Purura
mogaraba audu jlird ca basia. Maine dajadaa

acabadada Ata basia. Djabaraba mAira é waibaade
badapeda maigadeba udaa arabari basidaa puru
dajada. Mawad maira dji noco jawadebemada

&drasia.T

12

Pauloba bajéne ununa

T 11:33 Hecho 9:23-25.

1Waya ara midjidebemada bia bedeaya, maiba
djardra carebacamina.  Dadjird Boroba maia
cdimocara quirdca unubidada idjaba cawabida
sida m3ia jaraya. 2 Mia 8berdda unubaria Crito jja
bada.*™ Catorce poa babaraa Acdréba mai djabara
bajinaa idji bamaa ede badada.f Mzia adua
baa AcOréba idji cacuada ede basida wa ababe
idji jaureda ede basida. Acdrébara cawa baa.
3-4 Baribara mia cawa baa Acdréba max djabara
idji baja biya quirumaa ede basida. Mama mai
djababa tirisia bedea biya quiru dadjia poya cawa
jaradaéda idjaba nai &jldne jaracara panada.
Wirdda mia adua baa AcOréba idji cacuada
ede basida wa ababe idji jaureda ede basida.
AcOrébara cawa baa. 5 Mai djabadebemada
mAa bia bedeaya, baribara ara midjidebemada

bia bedea&a. Ababe mi abaaé& badebemada bia
bedeaya. 6 Wardda ara midjidebemada bia bedea

quiria babara maAra cricha neé ba quirdca bedeaé
bacasia, wird bedeada bedea ba b&rd. Baribara
mAira mawd bedeaéa ni abasba crichardnamaréa
mAra biara bada. Atebara mia quirid baa baréba
minebemada aride crichadida mia o bada unu
pana bérd idjaba mia jaradia bada tiri pana béra.
7 Acdréba maa bajane unubidara bio biya quera-
sia. Mawdmina ara midjidebemada jimawdya bia
crichardmdaréa AcOréba maa puada idu unubi baa.

* 12:2 Pauloba ara idjida mawa jara baa. Baribara mérdméra
jara baa €berdradba crichardnamaréd idjira dji dromada jara bada.
T 12:2 Bajénaa idji bamaa. Griego bedeade b4 baa: “Ubeabema
bajinaa.” Ubeabema bajdda jarabadade judioriba jara panaa “Acoré
bamaa.”

Magi puara araba su niima quirdca baa. Diauru

nezocaba mawa o baa. 8 Mia barima Ubea dad-
jird Boro Jesucritoa bedea djuburiasia mai puara

jobimdréd. 9 Baribara idjia jarasia: “Mai biadeba
bara carebaya jlima droa bamaréd. Ba abaaé

bade mi abaara badeba biara unubi baa.” Mai
abaaé bade Crito abaara erobabari bérd ma abaaé
badebemada basridaba bia bedeaya. 10 Crito

carea bia miga bade, abraé& bade, ne neé bade,
8berdrdba bié jara panane idjaba bié odi carea épé
panane maira basrida baa. Wardda ma abaaé bade
Critodeba abaa baa.

Corintodebema djabard Pauloba cricha bada

11 Mira cricha neé ba quirdca ara
mAidjidebemada bia bedea baa, baribara

béardbara mira mawd bedeabisidaa. _ Bardba
minebemada bia bedeadida panamina bia

bedeadaé panaa. Cricha panaa baraba épé€ pana
8berdrara Jesucritoba diabuedara dji dromarada.
Mira dji dromaémina adjirA cayabara edaara
ba8a. 12 MZ bara tdéna baside jlima droa basia.
Idjaba ne ununaca waibaa beada obadjia
Jesucritoba diabuedardba obada quirdca. Mawa
cawabisia mira wdrdda Jesucritoba diabuedada.
13 ;MAa cdréneba bdrdra dewara purudebema
djabara cdyabara biéara o0si? Ababe bardba maira

carebadaméréa iwididaé bérd bi€ osisicadame.
M@aéteara jmai bi& odara mA quird djuburia

quirddoadadua!

14 MAra bardmaa wai carea baa. Naiba barima
libea wdya. Baribara mia iwidiéa béardba care-
badamaréa. Bardba erobeara jara baéa, atebara
quiria baa bardba maira &pénida. Warra zaqueraba

ne jaradacaa adji djibarirda ne diadi carea, dtebara
djibarirdbanejarabadaa adji warrarda diadi carea.
15 Ara midjida, jima mia eroba sida basrida diaya
bérad carebai carea. Maia béardra bio quirid ba
bérd ¢bardba mira quiridé panebadaca? Mimaara
méawaéa.

16 Bardba cawa panaa maa bard paratara

ni madri bida eda& basida. Méawédmina Acara
bardnebemaba jara panaa mai cricha cawaadeba

barara clrligasida parata edai carea. 17 Mia
djabard diabueside ;adjideba bdrdra cilirligasica
parata edai carea? 18 Mia Titoa bedea djuburiasia
bard acade wadmdréd. Dewara djaba sida idji
ume diabuesia. Adji wasidade ¢Titoba bardra
clirligasica parata edai carea? ¢Daiba abari crichada
eropananaé basica?  ¢Abari quirdca nibadaé
basica?

19 sBaramaard daiba mawd jara panaca
daidebemada bié crichardnamiréd?  Mawaéa.
Djabard, daira Critode bérd AcOré quirdpita jlima
maigara jara panaa bardba biara Ij@namiré.
20 Mia waya baa bdrdma jliébarade bdrdba jipa
o panada unune wéiéda mia unu quirid ba
quirdca. Maine bardba quiridnaémina mia quédya.
Wardda mia waya baa unune waida barara caicaya
duanada, djaraba ne erobea carea bié duanada,
quiri duanada, ara badji bia panani carea jara
duanada, nébara o duanada, djard bié jara
duanada, dji dromaca cricha duanada, idjaba
quirdipa odaé duanada. 21 Mia waya baa bar@ma
juébarade Acdréba maira bdrd carea wayacusa
quird perabida. Maine zocdrd bdardba naéna

cadjirua o pananada wadibida o pana bérad maira
jidya. Bdrdba cadjirua obadara, audua nibabadara,
nai cacuaba cadjirua o quirid ba obada sida
wadibida igaradaé pana bérd jidya.

13

Pauloba nai cartade jirtiare bada

1 Acoré Bedeaba ndwd jara baa: “Abasba bi&
oda cawa obadade &berdda umé wa libea arima
pananida panaa. Maine idjia bié odadebemada
abarida jaradibara, cawadia wardda bié osida.”™
Naiba barima Uibea mAra bardmaa wabara béra
cawa oya AcOré Bedeaba jara ba quirdca. 2 Barima
umeé bardmaa waside maia cadjirua o bearaa jara-
sia waa oranamdréa. Mawa odaébara, wayacusa
zebarade mia adjirdra quird djuburiaéana asia. Id-
jaba ara nawena maira bara ume baémina abarida
jaraya: cadjirua o bearaba igarada&bara, ma way-
acusa wabarade adjirdra quira djuburiaéa. 3 Mawa
mAa unubiya Critora wardda mineba bedea bada.
Bardba maida cawa quirid panaa. Critoba ara
idjida abaaé bada barda unubicaa, atebara abaa
bada unubi baa. 4Idjira abaaé& ba quirdca crude
cachipedadamina Acoré abaadeba zocai baa. Dai
sida aAbaaé panaa idji aAbaaé bada quiraca, baribara
idji ume daira Acoré Abaadeba panania bara care-

badi carea. L o .
5 Ara badjiza bio crichadadua wardda Jesura ija

pana cawaya. Ara bdadjiza bio acadadua jipa
nina cawaya. ¢Bardba adua panaca Jesucritora
bard sode bada? Bard sode badbara idjiderdéa.

* 13:1 Deuteronomio 19:15.

6 Baribara bdrd sode bada cawasidara maa cricha
baa baraba cawadida daira wardda Jesucritoba di-
abuedardda. 7 Daiba Acdréa iwidi panaa bardba
cadjirua ordnamdréa. Baribara mawd iwidi panaéa
acabidi carea daira Jesucritoba diabuedarada.
Atebara iwidi panaa bardba jlima biada odamaréa,
daira Jesucritoba diabuedardda crichada@ pana
sida. 8 Daiba ward bedeara poya quira awara
odaéa, atebara ward bedeara jlima1jd odida panaa.
9 Bardba bio 1ja pananibara daira abaa& panamina

basrida pansa. Mai awara daiba Acdra iwidi
panaa bardba jipaara o pananamaréd. 10 Mai
carea bardmaa wai naéna maa naa cartara b4 dia-
buebaraa. Bardba ijdsidara bdrdma jiébarade maia
quédéa. Wdrdda dadjird Boro Jesuba mira bad
basia bardra bié beadamaréa, atebara mara basia
baraba biara fjanamaréa.

11 Djabard, jirliare mia ndwa baya: basrida
beadadua, wayacusa jipa o pananadua, maa jara
baraiji o pananadua, abari crichada erobeadadua,
idjaba dbaa necai beadadua. Mawdara Acoréra bara
ume baya. Idjideba quiridda, necai bai sida ze
baa. 12 Ward quiridineba dji bia edadadua.T 13 Jiima
namabema djabaraba quirid panaa barara bia du-
ananida.

14 MZa quiriad baa dadjira Boro Jesucritoba idji
biadeba bardra careba baida, Acdréba bio quiria
baida, idjaba ewariza Acor@ Jaureba &baa bia
erobaida.

T 1312 wara quiridneba. Griego bedeade bi baa: “Is0 bia
quirudeba.”

